
Bakıda olmağımdan çox məmnunam və Obama Administrasiyasının  Avrasiya Enerji siyasəti 

və xüsusilə də, Cənub Enerji Dəhlizinə olan dəstəyi haqqında danışmağı özümə şərəf bilirəm.   

Bizim Avrasiya enerji strategiyamızın üç başlıca komponenti mövcuddur. Birincisi, biz yeni 

neft və qaz ehtiyatlarının işlənməsini dəstəkləyirik. Biz həmçinin bütün enerji ehtiyatlarının 

istifadəsinin səmərəliliyini və onların qorunmasını, habelə təmiz enerji texnologiyalarının 

inkişafını dəstəkləyirik.   Qlobal neft bazarının mövcudluğu fonunda yeni yataqların işlənməsi 

ABŞ daxil olmaqla, dünyanın hər bir yerində enerji ehtiyatlarına artmaqda olan tələbatı 

ödəməyə imkan verir.  Biz, Xəzər regionunda yeni təbii qaz ehtiyatlarının istismarı haqqında 

danışarkən, biz həmin qazın ABŞ-a çatacağından əmin olmasaq da, onun beynəxalql qaz 

təchizatı sistemi üçün vacid töhfə olduğunu başa düşürük.  Bir yerə yönəldilən əlavə qaz 

təchizatı, təbii olaraq başqa yerə yönəldilən təchizatı azad edir. Mayeləşdirilmiş təbii qaz 

bazarının inkişafı ilə əlaqədar biz qazın neft kimi dünya bazarında  azad axını haqqında düşünə 

bilərik.   

İkincisi, biz Avropanın enerji təhlükəsizliyinin qorunması istiqamətindəki səylərini 

dəstəkləyirik.  Biz Avropadan 4000 mil məsafə uzaqlığında yerləşsək da, biz əlimizdən gələn 

köməyi onlara etməyə hazırıq. Əmtəə və xidmətləri nəzərə alsaq, Avropa İttifaqı və ABŞ 

dünyada ən böyük ikitərəfli ticarətə və investisiya münasibətlərinə malik tərəflərdir. Avropa 

bizim Əfqanıstan, Liviya, Yaxın Şərq məsələləri, habelə insan hüquqları və azad ticarət kimi 

sahələrdə tərəfdaşımızdır. Bizim iqtisadi cəhətdən güclü Avropanın mövcudluğunda 

marağımız olduğumuz kimi, Avropa da ABŞ-ın iqtisadi cəhətdən güclü olmasında maraqlıdır. 

Enerji təhlükəsizliyi birbaşa olaraq iqtisadi inkişaf ilə bağlıdır. Əlbəttə, Avropa müxtəlif 

ölkərdən ibarət olduğundan, enerji təhlükəsizliyi məsələsi mühümlülüyünə görə ölkələr üzrə 

fərqlənir. Avropadakı bəzi ölkələr şaxələndirilmiş enerji təminatına malik deyillər və ya sadəcə 

olaraq ümumilikdə bir təchizatçı və nəqliyyat marşrutundan asılıdırlar. 2009-cu ilin yanvar 

ayında müşahidə etdiyimiz  kimi, həmin marşrutlardan biri öz fəaliyyətini dayandırsa, onun 

nəticələri ağır ola bilər.  Bolqarıstan, Serbiya və digər ölkələrin əhalisinin həmin müddət 

ərzində soyuqdan əziyyət çəkmələri buna bariz nümunədir. Beləliklə, bizim məqsədimiz 

şaxələndirilmiş enerji mənbələri və marşrutlar vasitəsilə balanslaşdırılmış və şaxələndirilmiş 

enerji strategiyasını dəstəkləməkdir. Bu yanaşma rəqabətə davamlı və səmərəli bazarlar 

yaratmaqla bərabər, istehlakçılar  üçün əlverişli qiymətlərin yaranmasına səbəb olur.  

Üçüncüsü, biz Azərbaycan daxil olmaqla, Xəzər regionu və Mərkəzi Asiya ölkələrinə enerji 

bazarına yeni ixrac marşrutlarının tapılmasında kömək etmək istəyirik. Biz bu ölkələrdə 

iqtisadi inkişaf və tərəqqinin güclənməsinə öz töhfəmizi vermək istəyirik. Bu ölkələr özlərinin 

ixrac marşrutlarını genişləndirməklə, öz ehtiyatları üçün rəqabət mühiti yarada, ədalətli qiymət 

tələb edə və qlobal iqtisadiyyata sıx inteqrasiya edə bilərlər. Bu ölkələr həmçinin öz enerji 

ehtiyatlarının idarə olunması ilə bağlı müstəqil seçim imkanlarına malik olmalıdırlar.  

Enerji bazarları məhz azad bazar qüvvələrinin neft və qazın istehsalı, daşınması və satışı ilə 

bağlı qərarları əsasında səmərəli qaydada fəaliyyət göstərir. Bu məqamda əsas aparıcı qüvvələr 

kimi həm özəl şirkətlər, həm də dövlətə məxsus neft və qaz şirkətlər çıxış edirlər. Bununla 

belə, hökumətlər də bu istiqamətdə aparıcı rol oynaya bilərlər və oynamalıdırlar.  Hökumətlər 

investisiya cəlb etmək məqsədilə əlverişli biznes mühiti yaratmalı, habelə bazar və 

şaxələndirmə şəbəkəsini genişləndirmək üçün qonşu dövlətlərlə birgə işləməlidirlər. Biz bu 

səyləri dəstəkləməklə bərabər, biznes və kommersiya yönümlü layihələrin inkişafı üçün siyasi 

çərçivənin yaradılması istiqamətində tərəfdaşlarımız ilə birgə işləyə bilərik.  

Bizim siyasətimizin ana xətti ondan ibarətdir ki, enerji təhlükəsizliyi şaxələndirilmiş 

təchizatçılar, ixrac marşrutları və istehlakçıların, alternativ texnologiyalar, bərpa olunan və 

digər təmiz enerji texnologiyaları və artan enerji səmərəliliyinin birgə mövcudluğu fonunda 

təmin oluna bilər. Bu yaxınlarda Şimali Afrikada, Yaxın Şərqdə və Yaponiyada baş verən 

hadisələr göstərdi ki, qlobal bazarlar bir məqamda dəyişə bilər və bütün ölkələr 

balanslaşdırılmış və şaxələndirilmiş enerji strategiyalarına malik olmalıdırlar.  

Cənub Dəhlizi 

Bu yanaşma ilə əlaqədar, Obama Administrasiyası Xəzər dənizi regionu və potensial olaraq, 

Avropanın cənub-şərq sərhədlərindən kənarda yerləşən mənbələrdən Türkiyə vasitəsilə 

Avropaya qazın ixracını nəzərdə tutan Cənub Dəhlizi adlı yeni nəql marşrutunun 

formalaşmasını dəstəkləyir. Azərbaycanın dənizdə yerləşən Şahdəniz yatağından çıxan qaz 

Cənub Dəhlizi üçün ilk əhəmiyyətli qaz mənbəyi olacaqdır. Şahdəniz qazı Cənub Dəhlizinin 

inkişafı üçün müstəsna əhəmiyyətə malikdir. Şahdəniz yatağının ikinci fazasının işlənməsi 

planları hazırda davam edir. Eyni zamanda, Azərbaycan və Türkiyə arasında qazın satışı və 

tranzit məsələlər üzrə danışıqlar artıq son mərhələyə çatmış və biz rəsmi müqavilələrin tezliklə 

imzalanmasını gösləyirik. Danışıqlar həmçinin Şahdəniz qazının digər potensial alıcıları ilə də 

aparılır.  

 

Eyni zamanda, üç ayrıca kəmər konsorsiumu  olan Nabucco, İTGİ və TAP layihələri Şahdəniz 

qazının nəql olunması hüququnu qazanmaq məqsədilə maliyyə, texniki və təşkilati əsasları irəli 

sürürlər. Qısaca olaraq, Nabucco kimi böyük kəmər layihəsi həm siyasi, həm də strateji 

baxımdan əlverişli sayıla bilər. Lakin, o kommersiya baxımından da əlverişli olmaldır.  Biz 

başa düşürük ki, Şahdəniz konsorsiumu ilin sonunda nəql marşrutu üzrə qərara gəlməyi 

planlaşdırır və son 18 ay ərzində əldə olunan məqam fonunda biz hər ikimiz əminik ki, 

kommersiya baxımından əlverişli olan Cənub Dəhlizi reallaşacaqdır.  

Şahdəniz qazı Cənub Dəhlizi üçün ilk və mühüm qaz mənbəyi rolunu oynasa da, Cənub 

Dəhlizinə digər mənbələrdən də əlavə həcmin nəql olunması barədə düşünmək lazımdır. 

Azərbaycanın Xəzər dənizindəki digər yataqlarında kifayət qədər qaz ehtiyatı mövcuddur. 



Türkmənistan qərbə doğru ixrac marşrutu seçimini açıq saxlamaq məqsədilə infrastruktura 

investisiya yönəldir. Həmçinin böyük ehtimal var ki, İraq özünün elektrik enerjisinə olan 

tələbatını ödədikdən sonra, əhəmiyyətli qaz ixracı potensialına malik olacaqdır. Biz, qlobal 

enerji sisteminin mühüm elementi olan dayanıqlı Cənub Dəhlizi layihəsinin inkişafını təşviq 

etmək üçün bu ölkələr, Türkiyə kimi mühüm tərəfdaşlar və müvafiq beynəlxalq biznes icması 

ilə intensiv dialoq aparırıq.  

Neft bazarları və neft istehsalı da bizim strategiyamızın mühüm elementidir. Biz, Qazaxıstanın 

növbəti 10 il ərzində özünün neft istehsalını əhəmiyyətli dərəcədə artıra biləcək qeyri-OPEC 

ölkəsi kimi, orada yeni neft yataqlarının işlənməsini və həmin neftin yeni nəql marşrutları 

vasitəsilə dünya bazarlarına çıxışını dəstəkləyirik.  

Rusiya 

Bəzi adamlar bizim və Rusiyanın enerji siyasətini Mərkəzi Asiyada “Böyük Oyunun” növbəti 

raundu kimi qələmə verirlər. Mən bu analogiya ilə razı deyiləm. Enerji təhlükəsizliyi və enerji 

investisiyası bizim Rusiya ilə apardığımız ikitərəfli müzakirələrin mövzularıdır. Bu məsələlərin 

vacibliyi ABŞ-Rusiya İkitərəfli Prezident Komissiyası nəznində faəliyyət göstərən və  ABŞ-ın 

Energetika Departamenti Katibi Çunun və Rusiyanın Energetika Naziri Şmatkonun sədrlik 

etdiyi Enerji üzrə İşçi Qrupda öz əksini tapıb.  Enerji İşçi Qrupuna həmçinin Enerji 

Təhlükəsizliyi, Enerji Səmərəliliyi və Təmiz Enerji Texnologiyaları kimi alt-qruplar daxildir. 

ABŞ-ın Energetika Departamentinin Katibi cənab Çu bu məsələləri müzakirə etmək məqsədilə 

bu həftə Moskvada səfərdə olacaqdır.    

Rusiyanın Energetika Nazirinin müavini Kudraşov və mən Enerji Təhlükəsizliyi alt-qrupunun 

iki iclasına sədrlik etmişik. Bu iclaslar zamanı, biz dünya enerji bazarındakı hadisələr, yeni neft 

və qaz ehtiyatlarının bazara çıxarılması, habelə ABŞ və Rusiya enerji bazarlarına ikitərəfli 

investisiyalar kimi məsələləri müzakirə etmişik. Rusiya neft və qazın mühüm təchizatçısıdır və 

biz bu istehsal imkanının bazar şərtləri əsasında genişlənməsini dəstəkləyirik.  

Ukrayna 

ABŞ və Ukrayna mütamadi olaraq, ABŞ-Ukrayna Strateji Tərəfdaşlıq Komissiyası və ABŞ-

Ukrayna Enerji Təhlükəsizliyi İşçi Qrupu vasitəsilə enerji məsələlərini müzakirə edir. Biz, 

Ukraynanı şəffaflıq, yaxşı idarəçilik və səmərəli hüquqi və tənzimləyici çərçivələr daxil 

olmaqla, öz enerji sektoruna xarici investisiyaları cəlb etmək məqsədilə lazimi tədbirləri 

görməsini dəstəkləməkdə davam edirik. Ukrayna bu yaxınlarda ənənəvi və qeyri-ənənəvi qaz 

mənbələri vasitəsilə daxili təchizatı artırmaq planları daxil olmaqla, özünü enerji 

təhlükəsizliyinin gücləndirilməsi istiqamətində mühüm addımlar atıb. 2011-ci ilin fevralında 

imzalanan ABŞ-Ukrayna Qeyri-Ənənəvi Qaz Mənbələri üzrə Anlaşma Memorandumunun 

imzalanması bizim enerji sahəsindəki ikitərəfli əməkdaşlığımıza yeni təkan verir.   

Mərkəzi və Şərqi Avropa  

Biz Mərkəzi və Şərqi Avropa ölkələrinin öz enerji ehtiyatlarının şaxələndirilməsi istiqamətində 

göstərdikləri səylərini dəstəkliyirik. Biz onları öz fəaliyyətlərini ümumi enerji bazarı 

istiqamətində qurmağa və bir-biriləri ilə, habelə Avropanın iri iqtisadi gücləri ilə qaz və 

elektrik enerjisi əlaqələrini artırmağa çağırırıq.  ABŞ bu məqsədlə Baltikyanı dövlətlərin 

Avropa enerji bazarına tam inteqrasiyasını nəzərdə tutan Baltik Enerji Bazarı Asılılığı Planının 

icrasında Baltikyanı dövlətlər ilə sıx əməkdaşlıq edir. ABŞ həmçinin Vışeqrad dördlüyü olan 

ölkələr: Polşa, Çex Respublikası, Slovakiya və Macarıstan, habelə regionun digər ölkələrinin 



enerji sahəsindəki artmaqda olan regional səylərini dəstəkləyir.  Mərkəzi Avropanın Şimal-

Cənub və Şərq-Qərd dəhlizlərindəki rolu da xüsusi əhəmiyyət kəsb edir.   

 Cari İnfrastrukturlar, Aİ Qanunu və Qeyri-Ənənəvi Ehtiyatlar  

Qeyd etmək vacibdir ki, təkcə yeni kəmərlər Avropanın enerji təhlükəsizliyini tam olaraq 

təmin etməyəcəkdir. ABŞ Avropanın özünün enerji təhlükəsizliyinin gücləndirilməsi 

istiqamətindəki digər təşəbbüslərini də dəstəkləyir. Bu sıraya, Avropa İttifaqının Enerji 

Komissarı Öttingerin xüsusi dəstəyi ilə Avropa İttifaqı Şurasının bu yaxınlarda enerji sahəsi ilə 

bağlı qəbul etdiyi qərarları aid etmək olar. Ümumilikdə, bu təşəbbüslərə enerji üzrə vahid 

bazarın yaradılması, enerji şirkətlərinin paylama və təchizat funksiyalarının bir-birilərindən 

ayrılması, Avropanın qaz və elektrik enerjisi şəbəkələri arasında bağlılığın yaradılması, ekoloji 

təmiz şist qazının ehtiyatlarının işlənməsi, mayeləşdirilmiş qazın idxal imkanlarının artırılması, 

qas saxlama anbarlarının sayının artırılması, enerji səmərəliliyinin inkişafı və alternativ və 

bərpa olunan enerji mənbələrinin inkişafı aiddir. Bütün bu təşəbbüslər Avropanın enerji 

təhlükəsizliyinin təmin edən ümumi sistemin tərkib elementləridir. Onların bəziləri texniki 

xarakterli olsalar da, bu tədbirlər gələcəkdə Avropa ölkələrinin regional və qlobal enerji 

bazarlarına çıxışına imkan yaradacaqdır.   

ABŞ-Avropa İttifaqı Enerji Şurası  

2009-cu ilin noyabrında təsis olunmuş ABŞ-Avropa İttifaqı Enerji Şurası üç enerji sahəsi üzrə 

bizim Avropa İttifaqı və onun üzv dövlətləri arasında davamlı dialoqumuzun əsasını qoyub.  

Bu sahələrə, Qlobal Enerji Təhlükəsizliyi və Bazarlar, Enerji Siyasəti və Standartlar, habelə 

Texnologiya və Tədqiqat sahəsində əməkdaşlıq aiddir. Biz Ukrayna, Rusiya,  Cənub Dəhlizi və 

İraq ilə bağlı birgə yanaşmamızı hazırlamışıq.   

Cari qlobal maliyyə və iqtisadi vəziyyəti nəzərə alaraq, dövlətlər üçün ucuz enerji ehtiyatlarına 

etibarlı və davamlı çıxış əldə etmək çox vacibdir. Enerji sisteminin inteqrasiyası, rəqabət və 

şəffaflıq enerji təhlükəsizliyini artırmaqla bərabər, iqtisadi inkişaf və tərəqqiyə öz töhfəsini 

verəcəkdir.   

Son olaraq qeyd etmək istərdim ki, bizim Avrasiya enerji strategiyamızın əsasında əməkdaşlıq 

durur. Biz, Azərbaycan daxil olmaqla, Avropa İttifaqı və ayrı-ayrı ölkələr ilə, habelə özəl 

sektor ilə əməkdaşlığımızı davam etdirməliyik. Bizim işimiz dinləmək, qarşılıqlı maraq kəsb 

edən məsələləri və prioritetləri müəyyən etmək və mümkün olan hallarda dəstək nümayiş 

etdirməkdir.     

Təşəkkür edirəm.  

